„Mladi i jednakopravnost spolova u Bosni i Hercegovini“

Nakon dugog razmišljanja i „razbijanja glavom“ o pozitivnim gender stvarima u našoj i susjednim zemljama, došao sam do zaključka da kod nas i nije baš zastupljena gender ideologija. Uspijevao sam se sjetiti samo antigender ideologije, ugrožavanja prava ljudi na slobodan izbor seksualne orijentacije, kojekakvih nacističkih i fašističkih pokreta, islamofobista. Sve je to dio naše stvarnosti, stvarnosti od koje ne možemo tek tako pobjeći, a ne možemo je ni zaobići. Slučajno sam se sjetio da ipak postoji jedan svijetli primjer, i to gdje drugo, nego u tiskanim medijima. 

Naime, list Magazine je upravo ta svijetla točka, jer svojim sadržajem pridaje pažnju oba spola. Svoje temelje zasnovao je na 150 stranica koje su ravnopravno podijeljene, tako da je pola časopisa prilagođeno ženama, a druga polovica muškarcima. Napisan je tako da ne sadržava neprimjeren sadržaj i da ga mogu čitati oba spola. 

Časopis je naime namijenjen osobama od 19 – 45 godina životne starosti, mladim, ambicioznim i uspješnim ljudima, ljudima bez predrasuda. Svoj sadržaj ne namjenjuje samo jednom spolu, već modernoj mladoj osobi. Za razliku od dnevne i sedmične štampe koja je namjenjena u većini slučajeva muškarcima, ovaj časopis je jedan od rijetkih primjera gdje je ravnopravnost spolova zastupljena u potpunosti i gdje niti jedan spol nije diskriminiran.  

Dok se u svijetu sve više zagovara ravnopravnost spolova, kod nas je to još uvijek na poprilično niskom nivou. To i nije ništa neobično kad se pogleda mentalitet naroda na ovom području gdje još uvijek vladaju patrijarhalne vrijednosti. U zemlji kao što je naša, gdje je u toku tranzicija i put ka europskim integracijama, jedno od bitnih pitanja je i ravnopravnost spolova. Kako osvijestiti mlade po pitanju gendera? Odgovor treba potražiti u obrazovnim institucijama koje još uvijek u svome planovima i programima nemaju predmet koji bi izučavao i obrazovao mlade ljude u sferi ravnopravnosti spolova. Jedina solucija koja preostaje su svi tipovi medija i nevladine organizacije koje zastupaju ravnopravnost spolova. Na ovoj se problematici mora raditi sustavno, detaljno i postepeno, jer je očigledno da se stvari poput ovih ne mogu promijeniti preko noći.

